Nostra Sennora de sa nii
Nostra Sennora de sa nii est sa santa prus miraculosa, issa at sarvau parìcias bortas sa bidda de Cùglieri de disgràtzias. Una borta in sa praja de Santa Catalina, Campidanesus e Cuglieritanus ant biu in mari una càscia asuta de s’arroca de Cagaragas (est una arroca manna ca si ndi pesat apitzus de su mari). 
Is Campidanesus, ca dd’iant bida innantis, da boliant pigai issus, ma is Cuglieritanus dda boliant pigai issus puru. Is Campidanesus ant circau de ndi-dda pesai ma non nci-dd’ant fata casi ca fiat grai meda. Apustis ant circau de ndi-dda pesai is Cuglieritanus e ndi-dd’ant bogada de s’àcua.
Is Cuglieritanus dd’ant posta in pitzus de unu carru ca dda boliant bitiri a sa crèsia de sa Gruxi Santa, ma in cussu momentu est sutzèdiu unu grandu miràculu: is bois invecis de andai conca a cussa crèsia ant impunnau conca a su monti Bardosu. 
Is carratoneris scudiant is bois cun sa pèrtia po ddus fai girai conca a sa crèsia, ma non nci funt arrannèscius e s’arretori (s’arcipredi) at nau de ddus lassai in paxi. 
Apustis de essi arribaus a su monti Bardosu is bois si funt firmaus e non ant bòfiu prus andai a innantis mancai ddus essint scurtus cun sa tzirònia e puntus cun su strumbu. 
Intzandus est aparèssia Nostra Sennora de sa nii bistida in costumu e cun unu pipieddu a coddu e ddus at acinnau de si firmai. Intzandus ant abertu sa càscia e ant biu ca nci fiat su bultu de una santa e ca me is peis ddoi fiat scritu Nostra Sennora de sa nii, e po custu motivu dd’ant posta cussu nòmini e po issa ant fraigau una crèsia in cussu logu.
Eurània di Thalasai
Me in su nuraxi de Thalasai biviat sa filla de su marchesu ca si tzerriàt Eurània, issa s’incaràt de sa fentana dònnia diri po biri sa genti chi passàt e fiat sèmpiri canta-canta. Fiat bella che su soli e unu piciocu de nòmini Florindo si ndi fiat innamorau, ma issu non dda podiat cojai poita ca fiat pòberu e po custu motivu issa fiat sèmpiri trista, groga de bisura e giai sèmpiri arrannegeda.
Florindo andàt giai dònnia mericeddu a ddi cantai calincuna cantzoni, e una diri dd’at nada ca sigomenti non dda podiat cojai innantis a totus casi ca fiat pòberu meda, iat a essi andau a orienti e innì s’iat a essi fatu balli e iat a essi torrau apustis de cinc’annus.
Ma ddoi fiat su marchesu de Iloi ca dda boliat issu puru, ma Eurània non ddu boliat nimancu a s’intèndida, e po custu motivu su marchesu de Iloi iat mòviu gherra contra su babbu de Eurània. 
Totu su logu a ingìriu fiat prenu de mortus e de sàngui e Eurània prangiat a de diri e a de noti. Unu mengianu apenas orbèschidu s’arragordat ca fiant passaus cinc’annus e Florindo non fiat ancora torrau. Intzandus Eurània prangit a corroju e si ndi tirat is pilus comenti una disisperada, ma totinduna setzit a cuaddu po andai de su marchesu de Iloi po dd’arraspundi ca ei e po fai acabai sa gherra.
Propassau s’arriu, candu issa si presentat totus is sordaus spàciant de gherrai e cuncordant una grandu festa po sa coja. In s’interis chi totus fiant afestendi, papendi e bufendi, Eurània fiat a sola sètzia in unu furrungoni e de tanti in tanti castiàt su babbu po ddi domandai perdonu po su chi depiat fai.
Totinduna, chentza de si-ndi fai acatai de nisciunus, bufat unu tzicheddu de cosa e apustis de unu momentu morit. Intzandus totu cussu prexu si mudat in prantu e totu sa festa in cantus de mortu. In su mentras arribat Florindo e s’intendit de foras cantendu e Eurània aberrit is ogus torra po circai Florindo, ma candu ddu birit serrat is ogus un’àtera borta, incrubat sa conca e morit.
[bookmark: _GoBack]De su cantadori poberitu non si-nd’est scìpiu prus nudda, si pentzat siat mortu de su dispraxeri, sa diri apustis de sa morti de Eurània a mengianu acanta de su nuraxi ant agatau una gruxi de onori e su sonetu de Florindo segau a arrogus. 
  
 

